
Bo Martinsen 

Aatsitassarsiornerup, takornarialerinerullu iluini naatsorsuutigisamik ineriartornissap kingunerisaanik 

Nanortalik, eqqaanilu nunaqarfiit siuariartornissamut, suliffissanut, inuussutissarsiutillu 

ineriartortinneqarnissaannut qanoq pitsaanerpaamik piareersarneqarsinnaanerat pillugu 

nassuiaasiornissamik, Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Nassuiaat UPA2027 tikitsinnagu Inatsisartunut agguaanneqassaaq. 

(Inatsisartunut ilaasortaq Hans-Erik Enoksen, Demokraatit) 

(Siullermeerneqarnera) 

Nunattta kujataani aalisarnerup inuussutissarsiornerullu siuarsaanissaat siunertaralugu, 

attuumassuteqartut peqatigalugit aalisarnerup inuussutissarsiornerullu qanoq ineriartortinnissaannik 

siunnersuusiortussamik suleqatigiissitaliornissamik Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Suleqatigiissitap siunnersuutai kingusinnerpaamik UKA 27-mi 

saqqummiunneqassapput. 

(Inatsisartunut ilaasortaq Nivi Rosing, Inuit Ataqatigiit) 

(Siullermeerneqarnera) 

Inatsisartunut ilaasortanut Nivi Rosing-ip aamma Hans-Erik Enoksen-ip siunnersuutaannut qujanaq. 

Kujataani periarfissat annertupput. Suli amerlanerusunik suliaqarnissamut, 

aningaasaliissuteqartoqarnissaanut aammalu namminersorlutik inuussutissarsiuteqartuni suliffinnik 

nutaanik pilersitsinissamut periarfissaqarluarpoq. Ilaatigut takornariaqarneq, aatsitassarsiorneq 

inuussutissarsiutillu allat pineqarput, taakkulu aningaasaqarnikkut nukittunerusumik 

assigiinngiiaarnerusumillu ineriartortitsinissamut tapersiilluarsinnaapput. Periarfissalli namminneq 

ineriartornermik kinguneqarnavianngillat. Taamaattumik piffissaalluartillugu pilersaarusiornissaq aammalu 

ineriartortitsinissamut sinaakkutinik pitsaasunik pilersitsinissaq pisariaqarpoq. Namminersorlutik 

Oqartussat, Kommune Kujalleq, inuussutissarsiortut Kujataanilu innuttaasut aamma qanimut 

suleqatigiinnissaat pisariaqarpoq. 

Demokraatit isumaqarput inuussutissarsiutinik ineriartortitsineq atugarissaarnermik inuiaqatigiinni 

siunissami qulakkeerinninnissamut tunngaviulluinnartoq. Suliffeqarfiit namminersortut suliffinnik, 

inuiaqatigiinni suliniuteqartitsinermik aammalu isertitanik pilersitsisarput. Isertitat taakku 

peqqinnissaqarfimmut, ilinniartitaanermut aammalu innuttaasunut ataatsimoorfinnut pisariaqartitsisunut 

aningaasaliinermut iluaqutaapput. Siunissami atugarissaarnerup ineriartortinnissaa kissaatigigutsigu, taava 

aamma siuariartornissamut namminersorlutillu inuussutissarsiuteqartuni suliffinnik pilersitsinissamut 

tunngaviit nukittorsartariaqarpavut. Tamanna politikkikkut sapiissuseqarnissamik, ungasinnerusoq 

eqqarsaatigalugu pilersaarusiornissamik aammalu inuussutissarsiortut pisariaqartitaannut sinaakkutinik 

pisariaqartunik aningaasaliinissamik pisariaqartitsivoq. 

Peqatigisaanillu pingaaruteqarpoq nunatta immikkoortui tamarmik ineriartornermut 

peqataatinneqarnissaat. Siuariartorneq aningaasaliinerillu illoqarfinnut ikittuinnarnut imaluunniit nunatta 

ilaannaanut katersuutiinnassanngillat. Nunatta immikkoortui tamarmik immikkut nukittuffitik 

atorluarsinnaassavaat aammalu ataatsimoortumik aningaasaqarnitsinnut tapertaanissamut 

periarfissaqassallutik. 

Kujataani ukiuni arlalinni isumalluarnerulernissaq aammalu periarfissanik amerlanerusunik 

pisariaqartinneqarsimavoq. Taamaattumik qulakkeertariaqarparput ineriartorneq aggersoq Nanortalimmi, 

nunaqarfinni eqqaaniittuni aammalu Nunatta Kujataani tamaat isigalugu malugineqarsinnaassasoq. 

Suliniutit nutaat suliffinnik, aningaasaliinernik najukkameersunik aammalu inuiaqatigiinnik nukittunerusunik 

pilersitsissapput. 

Tamanna anguneqassappat ineriartortitsineq ataatsimut isigalugu pilersaarusiorneqartariaqarpoq. 

Attaveqaasersuutit, inissiat, nukissiuuteqarneq, inuussutissarsiuteqarfiit nunaminertaat aammalu 

angallannikkut attaveqarfiit ineriartortitsinermut malinnaasinnaasariaqarput. Peqatigisaanik najukkami 

sulisinnaasut suliffeqarfiit pisariaqartitaannik piginnaasaqalernissamut periarfissaqartinneqassapput. 

Taamaanngippat aarlerinaateqarpoq periarfissat Kujataani pilersinneqartut, nalitusaanerit aammalu suliffiit 

amerlanersaat sumiiffinnit allanit iluaqutigineqaannarnissaat. 

Pisortat aalajangiissanngillat suliffeqarfiit suut pilersinneqassanersut imaluunniit suliniutit suut 

iluatsissanersut. Tamanna suliffeqarfiit niuerfiullu akisussaaffigaat. Pisortalli akisussaaffigaat patajaatsunik 

kajuminnartunillu sinaakkutinik pilersitsinissaq, namminersortut suliniutaat 

ineriartortinneqarsinnaaqqullugit. 

Siunnersuutit taakku marluk assigiinngitsunik aallaaveqarput, kisianni ataatsimik tunngaviusumik 

anguniagaqarput. Kujataani siuariartornissamut, suliffissaqartitsinermut aammalu inuussutissarsiutinik 

ineriartortitsinissamut pitsaanerusumik piareersarneqarnissaa. Sulineq najukkami innuttaasut qanimut 

oqaloqatiginerisigut ingerlanneqassaaq, aammalu malitseqartitsinertaqanngitsumik pilersaarummik 

nutaamik pilersitsiinnarnani tigussaasunik pingaarnersiuinernik kinguneqassaaq. 

Naalakkersuisut allannguutissatut siunnersuummik ataatsimoortumik saqqummiussipput, siunnersuutit 

tamarmik siunertaat ilanngullugit. Tamanna tulluarpoq, Kujataani ineriartortitsineq ataatsimoortumik 

suliassatut isigineqartariaqarmat. Taamaattumik Demokraatit Naalakkersuisunit allannguutissatut 

siunnersuut tapersersorpaat aammalu Inuussutissarsiornermut Aatsitassanullu Ataatsimiititaliamut 

ingerlaqqittumik suliarineqarnissaa innersuussutigalugu. 


